
Сон сюз

 

Son söz
Mənəviyyat fəlsəfəsi ontoloji və qnoseoloji aspektlərə də malik olmaqla yanaşı, daha çox dərəcədə praktik həyati missiyaya malikdir. Bu fəlsəfə klassik ənənələr üzərində qurulsa da, ilk növbədə müasir insana, onun real həyati problemlərinə yönəli olmalıdır. 

Şərqdə fəlsəfi təlimlər bir qayda olaraq məhz mə​nəviyyatla bağlıdır. Lakin təəssüf ki, əksər hallarda söhbət ancaq insanın «iç dünyası»ndan, fərdi mənəvi aləmdən, nəfsin məhdudlaşdırılmasından, «nəfs üzərində qələbədən» gedir, cəmiyyətin özünün mənəviləşməsi prosesi, daha rahat və daha ədalətli ictimai mühit yaradılmasına olan zərurət isə diqqətdən kənarda qalır.  

Jəmiyyətin mənəvi simasının dəyərləndirilməsi də öz növbəsində iki yolla mümkündür. Birincisi, əxlaqi ideyaların fərdi şüurları fəth etməsi, kütləviləşməsi. İkincisi, cəmiyyətin öz strukturunun, fəaliyyət prinsiplərinin (dövlət siyasətinin, qanunvericiliyin, ədliyyə mexanizminin və və​tən​daş cəmiy​yətinin) yüksək mənəvi prinsiplərə uyğunlaşdırılması, yəni cəmiyyətin bir tam halında vahid mənəvi sima əldə etməsi. Bu iki şərtin eyni zamanda ödənmədiyi halda. Ya sağlam fərdi şüurlar xəstə ictimai mühitin ab havasından əziyyət çəkir, ya da cəmiyyətin gözəl makrostrukturu öz element​lərinin naqisliyindən (tama adekvat ola bilməməsindən) xəcalət çəkir, ruhsuzlaşır və deqradasiya olunur. Mənəvi idealı daha dayanıqlı şəkildə təcəssüm etdirən vəziyyət ic​timai mühitin mənəvi siması ilə fərdi ruhların adekvatlığı şəraitində mümkündür.
Lakin təəssüf ki, Şərqdə mənəvi təkamülün ağırlığı çox vaxt fərdi ruhların üzərinə qoyulur və onun normal (xoşbəxt) fəaliyyəti üçün adekvat mühüt barədə söhbət belə getmir. Mühiti dəyişməyin yolu guya fərdləri dəyişməkdən keçirmiş. «Hamı hansı yolla isə yüksək mənəvi prinsipləri qə​bul etməli, kamilləşməlidir.» Bunun üçün isə öyüd-nəsi​hət, təbliğat-tərbiyə, böyük-kiçik məsələsi və sair yollardan istifadə olunur, mürid-mürşid institutu yaradılır. Təriqətçilik baş alıb gedir. 

Biz nəyə görə hər hansı bir təriqəti və təriqətçiliyi qəbul etmirik. 

Çünki onun təməlində hansı isə «mürşid» dayanır. Əlbəttə, ata-oğul, böyük-kiçik, ustad-şagird, müəllim-tələbə münasibətləri, o cümlədən mürşid-mürid münasibəti öyrən​mə prosesinin əsasında dayanır. Biz təbii ki, bunların əley​hinə deyilik. Ancaq bir halda ki, insanların sərbəst düşüncə dairəsi məhdudlaşdırılmasın və heç bir fikir mütləqləş​di​rilməsin, icbari bir akt kimi qəbul etdirilməsin. Çünki mür​şidi mütləqləşdirmək nəticə etibarilə Allaha şərik qoşmaq kimi bir şeydir. 
Biz nəyə görə «Allahı sevmək» ideyasının sufi ver​si​yasını qəbul etmirik?  


Çünki Allaha üz tutmaq dünyadan üz çevirmək kimi başa düşülməməlidir. 

Çünki Allah bizim üçün yaratdıqlarında təzahür edir. Və Allah sevgisi onun yaratdıqlarına sevgidən keç​mə​lidir. 

Əlbəttə, insan Allahı öz qəlbinin dərinliklərində də axtara bilər. Ancaq ona görə yox ki, O-nun yeri bizim qəlbimizdədir. Ona görə ki, bizim qəlbimiz də O-nun yarat​dıqlarından biri kimi O-nun daşıyıcısıdır.

Bütün Şərq fəlsəfəsi onun üzərində qurulub ki, Al​laha qovuşmaq üçün qəlbin özünə konsentrasiyası, müəyyən istiqamətə yönəldilməsi, «köklənməsi» lazımdır. Bu, əslində meditasiyadır.   

Əbu Turxan təlimində insanın Yaradanı öz qəlbində axtarması «qısa qapanma effekti» kimi dəyərləndirilir. Yəni insan özü də Allahın yaratdıqlarından biri olduğu üçün və onun bir nişanəsini (ruh) daşıdığı üçün yolunu uzaqlardan salaraq Allahı harada isə uzaqda axtarmaqdansa, elə özün​də, öz qəlbində axtarır və bu nişanəni canlandırmağa çalışır. Buna müəəssər olanlar artıq Allahı, Haqqı bulduğunu düşü​nür və «mənəm Haqq», «Haqq məndədir» deyir.

Haqq özü və Haqqın bir nişanəsi! Sonsuz təza​hürlərdən biri! Bizə ən yaxın olan, bizim özümüzdə, içimizdə olan!

Lakin «Haqqın bulunması» axtarışın son məqamı​dır​mı? Budurmu məqsəd? Bəs təbiət, onun sirləri, insana ve​rilən biliklər nə üçündür? İnsan digər məxluqatdan məhz şüurlu və yaradıcı varlıq kimi fərqlənmirmi? Məgər təsa​dü​fidirmi ki, Qurani-Kərimdə insana təbiətdə, təbii nemətlərdə bir əlamətin olduğu xatırladılır, maldarlıqdan, əkinçilikdən, insanların istifadəsində olan müxtəlif şeylərdən, gəmilərdən söhbət açılır. «O gecəni və gündüzü, Günəşi və Ayı sizə tabe etdi. Ulduzlar da O-nun əmrinə tabedir. Doğrudan da bun​da ağılla düşünənlər üçün ibrətlər vardır» (Qurani-Kərim. Əl-Nəhl surəsi, 12-ci ayə). Yaxud: «Allah yer üzündə yarat​dığı cürbəcür şeyləri də sizin ixtiyarınıza verdi… Görüb götürənlər üçün sözsüz ki, bunda da əlamətlər vardır» (Yenə orada, 13-cü ayə). «Düşünüb dərk edənlər üçün ibrətlər» in​sa​nın üzünü təbiətə, kainata tutmasını və ona verilən dü​şüncə sayəsində insanlıq naminə yaradıcı fəaliyyət göstər​məsini də haqq işi etmirmi? 

Haqqı özündə bulan insan üçün bütün yerdə qalan dünyaya bu haqq meyarından baxa bilmək kimi şərəfli bir imkan açılır. Lakin Şərq adamı bununla işini bitmiş hesab edir. Yeni bir səviyyədə fəaliyyət (daha şərəfli bir həyat) im​kanı açıldığı halda, insan başlanğıc məqamını son məqamla, ölümlə qarışıq salır. Və haqqı bulduqdan sonra bu dün​ya​dan istəyi ölmək olur. Necə ki, Mənsur Həllac bunu istə​yirdi! 

O, ikinci həyatını – yeni həyatını harada isə «o dünya​​da» axtarır. Və o dünyaya tələsir. Lakin hələ «o dün​yaya» köçənə qədər bu ikinci – Haqqdan başlanan  həyatın bu dünyada yaşanması imkanını nəzərdən keçirmir. Bu, onun heç ağlına da gəlmir. Amma gəlməsi gərək idi!

Əslində biz heç də insanın əvvəlcə təsəvvüf yolu ilə gedərək kamilləşməsi və ancaq bundan sonra cəmiyyətin fəal bir üzvü kimi elmi-praktik və sosial-siyasi fəaliyyətə qatıl​masını nəzərdə tutmuruq. Mənəvi-əxlaqi sferada gedən tə​kamül elə lap əvvəldən intellektual və əməli fəaliyyətlə ta​mam​lanmalıdır. Yəni insan öz fəaliyyətini ancaq nəfsi ilə mübarizə üzərində qura bilməz. Yaxud bu işi cəmiyyətin bir üzvü kimi peşə fəaliyyətindən kənarda, əlavə bir iş kimi görə bilməz. Əsl məqsəd yüksək mənəvi prinsiplərin məhz peşəkar ictimai fəaliyyət prosesində tətbiq olunması və ya daha doğrusu, formalaşmasıdır.

Dərvişlik zəmanəsi keçmişdir. Və sufilik də müasir in​sanın həyat fəlsəfəsi olmaq şansına malik deyil. İndi su​fiz​mi Şərq ölkələri üçün fəlsəfi baza kimi qəbul etmək istə​yən​lər, əslində özləri başqa bir həyat yaşayanlardır. Sufizmi öyən çox olsa da, onu qəbul edən və həyat amalına çevirən adamlar çox azdır. İstər Şərqdə, istərsə də Qərbdə bu möv​zu​da çoxlu kitablar buraxan, sanki ona böyük maraq gös​tə​rən qüvvələr əslində ona daha çox bir ekzotika kimi, keç​mişin parlaq bir səhifəsi kimi baxırlar. Amma onun bu​gün​kü gerçək həyatla mümkün inteqrasiya variantları nəzər​dən keçirilmir. Halbuki, məqsəd məhz bundan ibarət olma​lıdır.

İndi insan hətta təbiətə nəzərən özgələşsə də, cəmiy​yətdən, ictimai münasibətlər sistemindən və «ikinci təbiət​dən» kənarda yaşaya bilməz. Ancaq özünə qapanıb qala bil​məz. Amma Şərqdə təbliğ və təlqin olunan əxlaqi-fəlsəfi dok​tirinalar hələ də aktuallaşdırılmamış, sosiallaş​ma​mışdır və sanki hansı isə abstrakt fərdlər üçündür. Halbuki, məhz islam dini bütün dinlər içərisində daha çox həyatiliyi, realis​tikliyi, elmi axtarışlara və əməli həyata yönəli olması ilə se​çilir. Görünür, biz öz dinimizin üstünlüklərini də kifayət qə​dər mənimsəyə bilməmişik. 

Yaşadığımız cəmiyyətin, sosial mühitin real əxlaqını, ictmai varlığın diqtə etdiyi cəhətləri nəzərə almadan, sanki hansı isə adada yaşayan insanlar üçün hazırlanmış mənəviy​yat düsturları ancaq azman fərdlər, dahilər, fövqəl-insanlar üçün(  əlçatan ola bilər. 

Qərb daha realistikdir. O insana ilk növbədə yaşa​dı​ğı cəmiyyətin bir üzvü kimi baxır. Və insanın kamilləşmə yolu onun cəmiyyətə inteqrasiyasından və ictimai təkamüldə iştirakından keçir.

Əlbəttə, ictimai amili mütləqləşdirən marksizm fərdi-mənəvi keyfiyyətləri, individuallığı kifayət dərəcədə nəzərə al​mamaqla ifrat mövqe tuturdu. Amma cəmiyyətin, dövlətin rolunu nəzərə almadan ancaq fərdi «mən»ə istinad edən təlimlər də eyni dərəcədə ifratdır. Ona görə də, müasir döv​rün mənəvi prinsipləri insan fərdiyyətinin önə çəkilməsini və onun marksizm və praqmatizm səviyyəsindən yüksəyə qalx​masını tələb etdiyi kimi, sufizmin, dzen-buddizmin, daosiz​min və s. reallıqdan çox uzağa qalxmış prinsiplərinin də icti​mai həyatla uzlaşdırılmasını tələb edir. Əslində burada söh​bət hansı təlimin əxlaqi baxımdan daha yüksək tələblər qoymasından getmir. Söhbət daha çox dərəcədə miqyasdan gedir. Yəni insan nəfsinin tam məhdudlaşdırıl​ması, onun öz heyvani başlanğıcından tam imtina etməsi «yüksəklik» təəs​süratı yaratsa da, bu yüksəklikdən real həyata qayıda bilmə​mək bir növ Günəşə doğru uçan İkarın( öz qanadlarını yan​dır​ması və ya pərvanənin özünü oda vurması kimi bir şeydir. Burada biz bəyənmədiyimiz marksizmin «idrakın məqsədi praktikadır» və «praktika idrakdan yüksəkdir» tezislərini xa​tırlamalı oluruq. Haqqı, ədaləti, həqiqəti dərk etdikdən, mənən yüksəldikdən sonra, yenidən həyata, cəmiyyətə qayı​dıb onu da yüksəltmək üçün yollar aranmayacaqsa, bu, – ən azı eqoizmdir.

Lakin insanın öz nəfsi üzərində qələbəsinin, fərdi-mə​nəvi yüksəlişin şərtləri və tələbləri «qayıdış yolunun» tə​ləblərinə bənzəmir. Həyata qayıdan insan üçün əldə etdiyi mənəvi prinsiplər ancaq bir oriyentirdir. Bu yolda tamamilə fərqli qabiliyyətlər tələb olunur. Burada əxlaq yox, elm, ürək yox, baş bələdçilik edir. Burada yüksək mənəvi prinsiplərlə də​rin elmi biliklərin, peşəkarlığın, əməli fəaliyyət vərdişlə​ri​nin üzvi vəhdəti tələb olunur.

Ona görə də, biz mənəviyyat dedikdə yalnız fərdi əxlaqi-mənəvi prinsipləri deyil, həm də ədalət və fəzilətin bütün cəmiyyətdə bərqərar olması naminə aparılan sistemli, məqsədyönlü ictimai fəaliyyəti və bu işdə əsas şərt olan intellektual keyfiyyətləri nəzərdə tuturuq.







( Əlbəttə, «fövqəl-insan» anlayışı fərqli mənalarda başa düşülür. F.Nitsşenin fövqəl-insanı iblisanə bir gücə malik olduğu halda sufilərin ənəlhəqq səviyyəsinə qalxan insanı ilahi qüdrətə malik olur. Biri gücünü İblisdən, o birisi Allahdan, Haqqdan alır. Amma daha bir fərq də vardır ki, iblisanə güc üzünü bu dünyaya, İlahi qüdrət – o dünyaya tutur. Halbuki, əsl məqsəd məhz ilahi gücü bu dünyaya yönəltməkdən ibarətdir.


( «Dedal və İkar» hekayətinə işarədir. 

